
మఱియుఁ గొందఱ నుగ్రమార్గణావళుల - నఱిమురి నిశ్చేష్టు లై యుండ నేసి

యాదితేయుల గుండె లవియ నమ్మేఘ - నాదుండు పటుసింహనాదంబు సేయ

మనముల భీతిల్లి మానము ల్దూలి - వనచరు ల్దనవెన్క వచ్చి చొచ్చుటయు

సౌమిత్రియును రామచంద్రుని జూచి - “భూమీశ! యీమాయపొందున వీఁడు

వినువీథి నత్యంతవిభవంబుతోడఁ - దనుఁ గానరాకుండ దర్పించినాఁడు

గర్వించి యిబ్భంగిఁ గపివీరబలము - సర్వంబు సమయింప సమకట్టినాఁడు

మన మింతలో వీని మడియింపవలయు” - ననవుడు శ్రీరాముఁ డనుజుతో ననియె,

"విను బ్రహ్మవరమున వినువీథి వీఁడు - దనరూపు చూపక దాఁగి యున్నాఁడు 5090

మన మెంత యలిగిన మనకు లోఁబడఁడు - వినుము లక్ష్మణ! నేఁడు వీఁ డసాధ్యుండు

అస్త్రంబు లేమియు నతనిపైఁ గొలుప - నస్త్రము ల్చెడిపోవు" నని పల్కుచుండ

నాసమయంబున ననిలుండు వచ్చి - భాసురమృదువచోఫణితి నిట్లనియె.

"విను వీనిమాయకు వెరవు భూనాథ - దనర నాగ్నేయమంత్రము జపియించి

నీవు బాణం బేయ నెరిఁ దప్పి కృత్తి - దేవారిఁ బాసి యదృశ్యమై పోవు;"




శ్రీరాముఁ డాగ్నేయాస్త్రముచే నింద్రజిత్తునిమాయ దెరల్చుట


నని యర్థి దీపింప ననిలుండు పలుక - జననాథుఁ దాహవసంరంభ మెసఁగ

మానితం బగు నగ్నిమంత్రపూతంబు - గా నమ్ము సంధించి కడఁకతో నేయఁ

గృత్తి యత్యద్భుతక్రియ నింద్రజిత్తు - నత్తఱి నెడఁబాసి యరిగె నెందేని;

ఆయింద్రజిత్తును నవని కేతెంచి - యాయెడఁ గార్ముకజ్యానాద మడరఁ

గడఁగిన నంత నక్కపికులోత్తంసు - లడరిన యామూర్చ లందంద తెలిసి

వడిఁ గూడికొని వచ్చి వానిపైఁ గవిసి - కడిఁదియౌ శైలశ్యంగమును వాయుజుఁడు

గండశైలముల నంగదుఁడు మైందుండు - దండిమై ఘనపర్వతమును గజుండు

జయమూల మైన వృక్షమును నీలుండు - రయమున నశ్వకర్ణంబున నలుఁడు

అవనీధరంబును నర్కనందనుఁడు - నవిరళశాఖిని నటఁ బనసుండు

కదిసి యుగ్రం బైన గద విభీషణుఁడు - గదరుచు సాళవృక్షమును సంపాతి

భూజమహాశైలముల వలీముఖులు - నాజాంబవత్ప్రముఖాదివీరులును

నలి నార్చి మూఁడుబాణముల లక్ష్మణుఁడు - కలయంగ నూరంబకముల రాఘవుఁడు

వానిపై నడరింప వాఁ డంతపట్టు - నానాంబకములఁ జూర్ణములు గావించి

యనలోగ్రఘోరంబు లైనబాణముల - వనచరసేనల వడిఁ బెల్లువఱపి

కరలాఘవం బొప్ప గంధమాదనునిఁ - బరుషోగ్రకరములఁ బదునెన్మిదింట

నేడింట మైందుని నేడింట ద్వివిదు - నేడింట హనుమంతు నేడింటఁ గుముదు

వడిఁ దొమ్మిదింట నవ్వాలినందనునిఁ - గడిమి నన్నియ సాయకమ్ముల నలుని

		 ఈ పేజీలో చివరి మార్పు 22 ఫిబ్రవరి 2024న 20:56కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

